〔台灣Holo語，散文〕 ( This Holo Taiwanese literature “ memory and thankful “ , to describe a dentist ( Huang , writer ) , to memory old friend A-Beh , more events was thankful…. )
懷念佮感恩

　　半暝時分，街頭深巷的所在，人群漸漸來散去，我返來厝來，恬恬坐佇客廳，又閣看著書架仔頂頭的「柴粉鳥仔」木雕物，心肝頭一瞬e感傷，唉！臻緊，已經七冬矣，伊是好朋友和師伯仔佇過身進前，以82歲e高齡，親身雕刻送我e紀念品，即隻柴鳥仔，設計幼秀，以嘴身做支點，雙翅卡厚卡低，重心下垂，用手按怎扼（壓）叨袂茖（lak）落來，每一擺我咧耍e時瞬，叨親象簡那和師伯仔又閣復活過來矣，佇阮耳空邊親切咧幵講仝款，唉！思念故往的老朋友，真正目燒鼻酸感慨無量，一幕一幕e往事，袂輸走馬仔燈咧踅咧遨仝款！

　　32冬進前，亦就是民國65年10月，小弟（筆者）佇新北投山腳地頭，無惜身份，叨安呢殘殘，開一間齒科店，加減來渡生活，了後算講社噲卡有咧出入，眼界開闊真正新奇，人客來來去去，有親戚五雜來咧摯接，嘛有各路英雄好漢咧交往，半冬了後，有一位號做「和師（sai）」的阿伯來看嘴齒，伊講佮阮三叔有熟似，和師伯仔，真敖幵講，嘛真客氣，有「阿海」老一延台灣人e氣味，幵講點外鐘呤〔nia6〕，逐傢真投緣，才知影噹時仔（原來），伊是咱北投地頭，文史方面的萬事通，叨頻若咱北投所在的一空一縫，社噲長短，伊攏捌甲有偆去，真正是咱北投e活字典活化石，「老江湖」做了有起，通人嘛比大頭拇安呢，和師伯e歲頭加我欲三十歲，彼年（民66）我29，伊58，唉！真緊，三十年矣！

　　和師伯仔，民國九年次的，咱北投中街仔人，日本時代尾期，抽兵做軍佐（憲兵一類），夆派去中國大陸浙江遐，兵凶戰危，真正硬斗，伊迭迭言論中間，對人生e苦楚，有慈悲人道e一面，伊咧回憶，彼時瞬雖然日本兵武器卡優勢，毋閣嘛是真驚中國e游擊隊，有一回暗時仔，去互在地游擊隊來偷襲，不幸槍籽扑傷伊e肩頭，目睭一遍閃光，洶洶浮出老母e面容，生死關頭，往往母子連心，救活了後，伊不時驚兮咧等，……等外久日本敗降，毋閣伊的部隊遂來失散，和師無飯倘食，強強欲枵死，有一工暗頭仔，一个庄腳阿婆仔看伊可憐，自那捧一碗粗麵互伊食，和師感恩再三，馬上著驚，按怎「敵人」噲來送麵，救伊的命？和師唅著目屑，徹底覺悟叨著。

　　叨安呢，民國34～38年，即四冬e中間，伊佇浙江所地四界流浪，嘛無法度返來台灣？毋閣憑伊e志氣佮奮鬥，得著當地人士e牽成，嘛佇遐娶嫫，民國39年春天，佇女方後頭厝的資助以上，自那坐漁船，掣著太太佮幼囝，逶溫州直駛淡水，漁船設備醜，經過真贅風湧困難，當伊看觀音山的時瞬，目油雙杠流，真正謝天謝地，即條命真正是抾著的！伊返來台灣了後，做木工師傅（木匠）e行業，佮阮阿叔熟似，經過36年了後，民國75年，丈姆已經90歲矣！和師為感謝昔日之救助之恩，毋驚警總e嚕囌，無顧一切拚到大陸，見其最後一面；唉！
　　民國77年，熟似和師伯仔，亦已經十冬囉，彼時瞬我四十，伊近七十，這是小弟一生當中，上介快樂上介歡喜e歲月，逐擺阿伯來診所幵講e時，講hau勺講飯lue，講甲嘴角全波，互我听甲耳空搕搕搕，真贅咱北投地「光怪陸離」，玲瓏柝鏘的代誌，真正心適叨著，師伯仔毋但真古意，嘛真樂天知命，無咧貪心啦，伊講若活超過六十歲，及格矣，加活一工叨“趁”一工安呢，……叨安呢，又閣過十年矣，到87年即二十年中間，伊不時嘛提一寡鄉土性e物件來送我，毋閣真歹勢，伊赫好意，我是無法度給回報。
　　也叨〔ato〕春來秋去，歲月無情，燃眉（連鞭）民國87年到矣，小弟亦五十歲矣，和師伯仔嘛將近八十囉，阮二人e交陪已經二十外冬矣，算講比老父閣卡親的親，唉，續落去，人生上大e悲情，拍算隨時噲出現安呢！有幾落擺佇眠夢中間，出和師伯仔過身的場景，害我凊汗拚甲規身軀，所以我有覺悟，噯趕緊趁和師伯仔猶在世的時瞬，趕緊佮伊交陪，彼暫仔我迭迭叩電話尋伊幵講，嘛搬請伊，儘量來我診所行行的！

　　民國90年，伯仔82歲矣，有一擺伊來診所幵講e時瞬，我「鼓起勇氣」，唅著目屑，大膽給伯仔拜託，我講，咱熟似迮久矣，汝做木工師傅已經嘛三、四十年矣，咁噲凍要求汝，送一个木製品互我，和師伯仔唅著目油，雙手挽著我e手，「好啦！好啦，絕對好勢」，即個時瞬我目前一片e茫霧……。

　　續落e瞬呤〔esunnia〕，和師伯仔以82高齡，利用伊一氏人e木工技術，暝日雕刻，流汗流滴，雕刻一隻柴粉鳥仔，伊e計算真正幼秀精確，以鳥嘴做支點，鳥翅下垂肥重，重心下移，按怎震動叨袂茖落來，伊一再試驗一再修改，經過一月日才完成，民90年5月中旬，有一工下晡，天氣真燒辣，和師伯仔面帶笑容，送來雕刻好的柴粉鳥仔，而且當場試驗，真正好耍安呢，害我鼻酸目燒，真正感心甲講袂出話，彼工，伊行出診所的時瞬，看著伊稍寡樛龜e背影，一步一步行出去，心肝頭感慨閣再感慨！

　　和師伯仔送我柴粉鳥仔，我雖然真歡喜，抑毋閣問題宛那袂解決，我上煩惱e代誌叨是，萬一和師伯病危抑是過身e消息，我一定噯知影，來盡一个生死之效好朋友e責任，即款代誌若親戚卡簡單，毋閣伊e囝孫，我攏無熟似，到時無人來通知，即聲即世人叨無希望閣再見面矣，佇民92年4月非典肺炎SARS進前，我猶看著伊佇復興菜市仔咧行路，尾也伊坐計程車走矣，這是我最後一擺e見面安呢，唉！來生再見啊！
　　人咧講「孔子公毋敢收過暝帖」，有的代誌真正互汝料想袂到，魂魄中間發生戲劇性的變化，民93年3月，阮屘舅仔癌症過身，按算佇4月7日踮辛亥路火葬場火化，即个所在我頭一擺入去參禮（卡早嗣大人大部份土葬），每十个人一批，入火爐燒身，即十个人e相片，一字排開囥佇禮堂互人膜拜，阮阿舅是下晡一點囥相片，十分鐘進前，12點50來收頂批相片e時瞬，忽然間阮牽手洶洶大喚「奚咁毋是和師伯仔？」，我一下看，果然無錯，相片叨是和闇看伊下腳e姓名「陳×和」，百分之百無顛誕（重談），我心肝頭摵一下，真正著驚，亦真正歡喜，哎！和師伯仔靈魂有聖，竟然用即款迂迴e方式，佇最後的關頭，來佮我見面，我目前又閣是一片e茫霧佮空白……

　　和師伯的故事，是小弟一世人上介傳奇，上介特別e經歷，唉！冥冥之中，神靈的安排，真正互汝袂鐵齒咧，一般來講，恩人回响，有時瞬噲託夢相見，有時瞬抑是觀落陰，佇陰間相噲，毋閣和師伯仔，神魂中間，知影我尋無伊e苦衷，才拜託我佇阮阿舅e火化禮堂相見，而且我是一氏人嘛頭一擺去火葬場呤〔nia6〕，神靈感應確實離奇，師伯啊！小弟感恩閣感謝，永遠懷念汝！汝送我e柴粉鳥木雕，我誠心誠意囥佇廳頭，逐工佮汝逗陣。

〔註〕1.呤〔nia6，……的時候〕
　　　2.扼〔ㄘㄧˋ，壓下〕

　　　3.掣〔tshua6，帶，毛火〕
　　　4.真贅〔真濟，很多〕

　　　5.也叨〔ato／adr，……話說〕
　6.顛誕〔重談，有差錯〕

